
Inatsisartut suleriaasianni § 33 naapertorlugu matumuuna Inatsisartut aalajangiiffigisassaattut 

siunnersuut imaattoq saqqummiuppara: 

 

Sanaartugassani suliassaniiluunniit allani "suliniutitut angisuutut" taaneqarsinnaanngitsuni 

sulisartunik avataaneersunik atuinerup %-inngorlugu killilerneqarnissaa siunertaralugu 

inatsisissatut siunnersuummik Naalakkersuisut saqqummiusinissamik peqquneqarnissaannik 

Inatsisartut aalajangiiffigisassaattut siunnersuut. Killiliunneqartussaq taamaallaat 

sulisussatut pisariaqartinneqartut Kalaallit Nunaanni sulisinnaasunit amerlanerugaangata 

atortinneqarsinnaasassanngilaq. 

(Inatsisartunut ilaasortaq Evelyn Frederiksen, Siumut) 

 

 

Tunngavilersuut: 

Kalaallit Nunaanni sulisartut avataaneersut killilersimaarneqarnissaat pillugu Inatsisartut inatsisaat 

nr. 27, 30. oktober 1992-imeersoq maanna pineqartumi inatsisitut sinaakkutaavoq. 

 

Sulisartut nunaqavissut atornerisigut taakkulu suliffinnut nutaanut piginnaanngorsarnerat atorlugu 

suliffissaaleqinerup akiorneqarnissaa, siunnersuummik saqqummiussinermut tunuliaqutaavoq.  

 

Ukiuni qaangiuttuni soorlu erngup nukianik innaallagissiorfiit sananeqartarput, tassanilu sulisartut 

avataaneersut sanaartornermi atorneqarput. Inatsisitigut sinaakkuteqartoqarneratigut, sulisartut 

nunaqavissut suliniutini atorneqarnissaat periarfissaqassagaluarpoq.  

 

Ima paasillugu, assersuutigalugu nunaqavissoq ilinniarsimasoq aatsitassarsiornermi qillerisutut 

atorneqarsinnaavoq. Taamattaarlu erngup nukianik innaallagissiorfiliortoqarnerani nunaqavissut 

sulianik ilinniagallit kingorna sulisutut atorneqartalersinnaapput. Taamaaliornikkut sulisartut 

nunaqavissut taamatut sulinissamut piginnaasanik peqalissapput.  

 

Taamaalilluta sulisartut nunatta avataaneersut immikkuullarilluinnartunilli ilisimasallit siunissami 

taamaallaat tikisittalissavavut. Taamatut periuseqalernikkut sulisartut nunaqavissut 

mittarfiliortitsernerni, kingornalu aqqusinniornerni sulinissamut periarfissinneqassapput.  

 

Nunatta avataanit suliartortartut killilerneqarnissaannik inatsiseqalernikkut, sulisartut nunaqavissut 

suliffissamik qulakkeerinniffigineqassapput.  

Pisortanut aningaasatigut allaffissornikkullu kinguneqaatit 

Nunatta avataaniit suliartortartut eqqummariffigineqarnissaannut pillugu inatsisissamik 

piareersaasiorneq aallartisarneqassaaq, tamannalu Namminersorlutik Oqartussanut allaffissornikkut 

aningaasartuutaassaaq. Tamanna AC-tut atorfillip ukioq ataaseq sulinissaanik 

naleqassangatinneqarpoq, tamannalu aningaasanngorlugu 500.000 kr.-it missaannik naleqassaaq. 

 

Namminersorlutik inuussutissarsiortunut aningaasatigut allaffissornikkullu kinguneqaatit  

natsissassamik suliaqarneq kinguneqaateqassanngilaq. Inatsisissarli akuerineqarpat tamanna 

namminersorlutik inuussutissarsiortunut annaasaqataasinnaanera iluanaarutaasinnaaneralu 

naatsorsuutigineqarsinnaavoq. 

 

Innuttaasunut aningaasatigut allaffissornikkullu kinguneqaatit 

Soqanngilaq. 


